
Terza domëgna de Carsëma, ann C, ai 03.03.13 - nr. 14

Ministronć: La jita dai ministronć con la lösa è gnüda sbürlada ala domëgna ai 10 de 
merz. I s’encuntun ales 14:00 dan calogna. Inće les families dai minis è bel enviades da 
gnì empara. An po s’anunzié ćina ai 8 de merz pa Carlo Suani, al nr. 348/6290572.

Carsëma 2013: Jö a pè de dlijia èl motü fora zetoles de impuls por les domëgnes de 
Carsëma 2013, dades fora dla Diozeja. Al n’è te plü lingac. Düć è enviês da s’an tó 
empara por la oraziun a ćiasa. Ares è debann.

Maridês: Le Vësco Ivo Muser enviëia en sabeda ai 9 de merz ales 15:00 düć i pêrs 
maridês a na liturgia de rengraziamont y benedisciun, tal dom da Balsan. Le tema è 
”Romagnede te mio amur”. Dedô è düć enviês a en picio renfrësch olache an podarà 
encunté le vësco.

Oraziun: En vëndres ai 15 de merz ales 20:00 èl tla capela da Oies na oraziun de Taizé, 
olache düć è bel enviês da tó pert. La oraziun vën tignida vigne terzo vëndres dal mëns.

Sorvisc: Inće tal 2013 pîta la dra. Marion Oberhollenzer na consulënza por cuestiuns 
de dërt de familia y ierpejun. Cösc vigne ultimo dédôlönesc dal mëns dales 9 ales 13.00 
tla Cassa Raiffeisen da Pederoa. Enformaziuns y prenotaziuns te vigne filiala dla Raika.

Encuntada: En dédôlönesc ai 5 de merz ales 3 dômisdé èl tal Raiun Sozial da Picolin la 
proscima encuntada por chi co ćiara de jont atompada o amarada a ćiasa. Enformaziuns 
ciafun al 0474/524513. Düć è bënodüs y po gnì pormez te vigne momont.

Scora de Musiga: Les iscriziuns ala Scora de Musiga por l’ann 2013/14 vën tutes sö 
dertan döt le mëns de merz 2013. I formulars ciafun tles scores, te internet o tal secretariat 
dla Scora de Musiga sö La Ila. Enformaziuns pòn damané dô al 0471/847748.

Lascele ćiamó en pè eniann
Dal vagnele dô San Luca, 13, 1-9
En ël â en lën da fighi te söa vigna; y canch’al ea gnü a ćiaré dô sc’al 

portâ früć, ne n’àl ciafé degügn. 7Danlò ti àl dit a so vignadù: śën vëgni 
belo trëi agn alalungia a ćiaré dô sce cösc lën porta früć y i ne nen 
ciafi degügn lassora. Màzele ia! Ćiodi dèssel pa ti tó ennant la forza 
ala tera? 8Le vignadù ti à respognü: Làscele ćiamó en pè eniann; i ô 
sapé sö la tera encëria y l’enculté. 9Forsc pôrtel empò ćiamó früć; sce 
nia, làscele mazé ia. Parora dal Signur. - Lalt a té, Gejù Crist!

Chël Bel Dio su po cherié
mo tö pos ti dé valur a ći che al à cherié.
Chël Bel Dio su po scinché la vita
mo tö pos la dé ennant y la respeté.
Chël Bel Dio su po scinché la sanité
mo tö pos la mantignì y la varì.

Chël Bel Dio su po scinché la fede
mo tö pos dé töa testimonianza. 
Chël Bel Dio su po sonté ete speranza
mo tö pos ti avëi crëta a to fre.
Chël Bel Dio su po scinché l‘amur
mo tö pos ti ensegné l‘amur ai atri.

Chël Bel Dio su po scinché la pêsc
mo tö pos cherié unité.
Chël Bel Dio su po scinché la ligrëza
mo mâ tö su ti rì ados a zacai.
Chël Bel Dio su po dé forza
mo tö pos ti dé confort a önn co è 
demoralisé.

Chël Bel Dio su è le tru
mo tö pos tial mostré a d‘atri.

Chël Bel Dio y Tö
Chël Bel Dio su è la löm
mo tö pos fà ch‘ara slomini tai edli dai atri.
Chël Bel Dio su po fà mirachi
mo tö pos porté i cin‘ pans y i dui pësc.

Chël Bel Dio su po fà ći co te pö 
imposcibile, mo tö pos fà le poscibile.
Chël Bel Dio su se basta a se enstës
mo al à orü podëi cunté sön te.




